
Brandewyn uit Barrydale dra nou die kroon as beste in die wêreld 
By die International Wine & Spirit Competition 2009 wat onlangs in Londen gehou is, het   Suid-Afrikaanse brandewyne breëbors bewys dat ons land die beste brandewyn ter wêreld maak.  Hierdie keer is dit Joseph Barry Kaapse Potketel Tien, ‘n sonderlinge potketelbrandewyn uit die Klein Karoo, wat nou koning kraai as die ‘Beste Brandewyn in die Wêreld’. 

Dié bobaas-brandewyn van Suid-Kaap Wingerde - Barrydale Kelder sit ons land se indrukwekkende vertoning by hierdie gesogte internasionale kompetisie voort- dis nou die derde jaar na mekaar en die agste keer sedert 1999 wat ‘n Suid-Afrikaanse brandewyn met die eer bekroon word. Joseph Barry Potketel Tien verkeer nou in uitstekende geselskap soos Van Ryn’s Collectors Reserve 20 (2008-wenner) en KWV 15 Jaar wat die prestasie in 2007 behaal het.  
Die volgehoue uitstekende resultate op  internasionale vlak bewys net weer dat Suid-Afrikaanse brandewyn wat so onlosmaaklik deel van ons nasionale kultuurskatkis vorm, onbetwisbaar van die hoogste gehalte is. Nie alleen het verskeie produkte daarin geslaag om  goue en silwer toekennings te ontvang nie, maar ook om as kategorie-wenners uit die stryd te tree.  

Barrydale Kelder (SKW) het ook die beoordelaars laat regop sit met hul Barry & Nephew Muscat  - bekend vir sy unieke Klein Karoo-hanepoot karakter – wat ‘n goue toekenning en ‘beste in sy klas’ titel gewen het, asook Joseph Barry 5 jaar wat ‘n silwer toekenning gekry het.
Ander plaaslike brandewyne wat ‘n goue toekenning saam met hul  Beste-in-Kategorie titels kon losslaan is Van Ryn’s Viceroy 5 jaar; Van Ryn’s 12 jaar Distillers Reserve, Van Ryn 20 jaar Collectors Reserve, asook Olof Bergh Solera.
KWV Founders Reserve Potketelbrandewyn, KWV 20 Jaaroud Potketelbrandewyn en Van Ryn 10 Jaar Vintage brandewyn het almal ook goud losgeslaan. 
Volgens Ferdi Smit, brandewyn-produksiebestuurder by Barrydale Kelder (SKW) is dié enorme erkenning ook ‘n groot hupstoot vir die oorsese bemarking van hul produkte. “Toekennings by sleutelkompetisies soos die IWSC maak vir ons die deur wawyd oop om ons brandewyne te bevorder en uit te voer.”
Riaan Marais, hoof uitvoerende bestuurder van Suid-Kaap Wingerde - Barrydale reken dat hierdie toekennings die Klein Karoo se status as ‘die hart van brandewyn’ verder bevestig. “Die Klein Karoo se warm dae en uiterse koue nagte maak die groei van wingerde vir die produksie van brandewyn baie geskik. Rypwordingsperiodes is effe langer en met die droë klimaat is die druiwe uiteraard baie gesond.”  

Die Barrydalers het van meet af vermoed dat Joseph Barry Kaapse Potketel Brandewyn Tien sy merk in die lewe sou maak. “Hierdie brandewyn – twee maal gedistilleer in ŉ tradisionele Woudberg-koperpotketel en daarna verouder in Franse eik vir jare – was van meet af die spreekwoordelike ‘maverick’;  ŉ alleenloper wat nie konformeer nie – en bietjie van ‘n rebel, ” reken die brandewynmakers. “Dié buitestaander het bloot tyd nodig gehad om sy ware karakter te ontbloot,” verduidelik Marais. “En nou is die buitestaander ‘n wêreldtitel-houer!”  

Maar hoe smaak die wêreld se beste brandewyn? Die gesoute IWSC-beoordelaars was eerstens getref deur die goue kleur en aromas van die Joseph Barry Tien, ŉ versnit van St Emillion en Colombar: “dis behoorlik soos ‘n aanval van ‘n magdom ryp vrugte-aromas; dan neem die tempo af en kom die vanielje-note na vore, gevolg deur blomgeure. Skitterend op die tong met diep vrugtegeure en soet-spesery van vanielje. Verder vloei dit sysag oor die tong, is goed geïntegreer en kompleks met goeie balans. Dan word dit afgesluit met ‘n laaste sweempie van vrugtekoek en blomgeure.” 

·  Brandewyngeesdriftiges sal moet spring om die wêreld se beste brandewyn aan te skaf,  aangesien slegs 3 000 bottels hiervan uitgereik is. Die beperkte hoeveelheid Joseph Barry Tien Jaar kan direk bestel word van Barrydale Kelder SKW (www.barrydalewines.co.za) of uitgesoekte drankwinkels soos Wine Concepts, Caroline’s Fine Wine Cellar en Morgans en ander uitgesoekte drankwinkels. Dit verkoop vir R350 per bottel.

Besoek die Suid-Afrikaanse Brandewynstigting se webwerf  www.sabrandy.co.za vir nadere inligting oor ons brandewynbedryf en die gewilde brandewynroetes. 

Die International Wine & Spirit Competition se trofee-toekenningsgeleentheid word op 26 November in London se historiese Guildhall gehou. Volledige resultate beskikbaar op www.iwsc.net. 

